
1) HEZKUNTZA SAILEKO 2107ko DIRU-LAGUNTZAK IGE-ENTZAT

Jaso ditugun informazioen arabera, urriko lehen hamabostaldian argitaratuko da Eusko Jaurlaritzako Hezkuntza Sailaren diru-laguntzetarako deialdia IGE-entzat, 2017. urteari dagokiona.Behin deialdia argitaratzen den egunetikhilabete bateko epea egongo da eskaerak aurkezteko.

IGE-entzako partida iazko berbera da: 500.000 euro. Beraz, IGE bakoitzak aurten jasoko duen diru-kopurua aurreko urtekoaren antzekoa izango da. Aurrekoetan bezala, aurten ere jasotzen den diru-laguntzaren %50 formakuntzara bideratu beharko da nahitaez; hau da, ikasleen zein gurasoen heziketarako eta trebakuntzarako.

Era berean, diru-laguntzak jaso ahal izateko, IGE-ek beren obligazio eta betebehar fiskalekin konplitu beharko dute. Zentzu horretan, azken asteotan Federaziotik harremanetan jarri gara zerga-deklarazioren bat aurkezteko duten IGE-ekin, haien datu ekonomikoak eskatu eta, behin ditugunean, falta diren deklarazioak aurkeztu ahal izateko. Modu horretan, eskaera egiterakoan, IGE guztiek izango dute Foru Ogasunaren ziurtagiria, beren betebehar fiskalak konplituak dituztela idatziz jasotzen duena.

Aurtengo deialdiaren nobedade nagusia da eskaera modu telematikoan aurkeztu behar dela DERRIGORREAN, eta, beraz, ezin da aurkeztu zuzenean, modu presentzialean. Aurkezpen telematikoak behartu egiten ditu IGE-ak ziurtagiri elektroniko bat izatera, entitatearen ordezkaria dela baieztatzeko. Behin baino gehiagotan eman diegu kontu horren berri IGE-ei, badakigu-eta derrigortasun horrek zailtasun eta eragozpen handiak dakartzala berekin diru-laguntzak eskatzeko garaian.

Horregatik, eta IGE-ei diru-laguntza horren tramitazioa errazte aldera, Hezkuntza Sailarekin negoziatzen jarraitzen dugu;Federazioari legezko gaitasuna edo eskubidea ematea nahi dugu guk, hala eskatzen duten IGE-en izenean, eskaerak Federazioaren ziurtagiri elektronikoarekin aurkezteko. Behar den legezko babesa eta estaldura emateko, Federazioak hitzarmen bat sinatu beharko luke Hezkuntza Sailarekin, eta hitzarmen horretan ordezkaritzaren alderdi legal guztiek idatziz jasota egon beharko lukete. Hitzarmen horrek bost urteko iraupena izango luke, eta eraginkorra izateko, IGE bakoitzak, banan-banan,idatziz adierazi beharko luke ados dagoela horrekin; nolanahi ere, oraindik ez da zehaztu nola bideratu behar den IGE-en adostasun hori.

Gure proposamena izan da IGE bakoitzak, bere lege-ordezkariaren bitartez –bere Presidentearen bitartez, alegia–, sinatu dezala dokumentu bat, idatziz adieraziz Federazioari baimena ematen diola bere ordezkari legala izateko, diru-laguntza hori bideratu eta tramitatzeko. Dokumentu horrekin batera, Elkarteen Erregistroaren ziurtagiria joan beharko luke, eta ziurtatu egin beharko litzateke dokumentua sinatzen duen pertsona IGE-ko Presidentea dela benetan.

Horretarako, ezinbestekoa da beren ordezkaritza Federazioaren esku utzi nahi duten IGE-ek eguneratua izatea, Elkarteen Erregistroan, beren Zuzendaritza Batzordearen osaketa.

Federazioak badauzka ziurtagiriak, Elkarteen Erregistroak irailean emanda; beraz, IGE-ei gomendatzen diegu jarri daitezela Federazioarekin harremanetan eta egiaztatu dezatela Zuzendaritza Batzordea osatzen duten pertsonak, eta bereziki Presidentea bera, behar den bezala erregistratuta daudela Elkarteen Erregistroan. Batzordea eguneratua ez badago, tramite hori ahal den azkarrena egitea komeni da.

Baldin eta Federazioak Hezkuntza Sailarekin hitzarmena sinatzen badu eta gaitasun legala ematen bazaigu diru-laguntzen eskaera tramitatzeko, hala nahi dutela adierazten duten IGE-en ordezkari moduan, jarraian adierazten den moduan egingo litzateke:
1.- Federazioak diru-laguntza eskatzeko inprimakia bidaliko lioke IGE bakoitzari, zirriborro moduan betetzeko.

2.- Behin zirriborro hori betetakoan, Federazioari itzuliko zaio; hemen garbira pasatuko dugu eskaera eta, gure ziurtagiri elektroniko propioa erabiliz, Hezkuntza Sailera bidaliko dugu.

Honegatik edo hargatik, beren ordezkaritza Federazioaren esku utzi nahi ez duten IGE-ek beren ziurtagiri elektroniko propioa tramitatu beharko dute, hala egin ezean ezin izango baitute diru-laguntzarik eskatu.

2) GREBA DEIALDIAK IRAKASKUNTZA PUBLIKOAN

“Lan-baldintzak hobetu, hezkuntza eraiki“ goiburupean, ELA, LAB eta STEILAS sindikatuek hainbat mobilizazio iragarri dituzte datozen hiru hilabeteotarako irakaskuntza publiko ez unibertsitarioko sektore guztietan. Labur esanda, hau da iragarri diren mobilizazioen egutegia:

· Ostiral guztietan kontzentrazioak ikastetxeetan.

· Urrian zehar, itxialdiak Euskal Herriko lurralde bakoitzeko hainbat ikastetxetan; batzarrak, mahai inguruak, hitzaldiak eta bestelako jarduerak ere izango dira.

· Urriaren 28an, larunbata, manifestazioak Gasteizen, Donostian eta Bilbon. Familiartekoak eta herritar guztiak parte hartzera gonbidatuko dira.

· Azaroan zehar, “borroka-asteak” egingo dira sektore bakoitzean, era honetan antolatuta: 1. astea “Haurreskolak”; greba-eguna egingo da azaroaren 9an. 2. astea “Sukaldea-Garbiketa”; greba-eguna azaroaren 16an. 3. astea “Heziketa berezia”; greba-eguna azaroaren 23an. 4. astea, “Irakasleak”; greba-eguna azaroaren 30ean.

· Mobilizazio horiei bukaera emateko, abenduaren 12an, sektore guztiek bateraegingo dutegreba deialdia.

Sindikatu deitzaileen esanetan, erreibindikazio hauek justifikatzen dituzte mobilizazio horiek: 

· Pertsonala 2.000 langiletan handitzea.

· Gaur egun dagoen %40ko behin behinekotasuna (%38 Irakasleetan, %41 Haurreskolan, %58 Heziketa Berezian, %63 Sukaldean eta Garbiketan) %6ra murriztea, dauden kolektiboetan 6.000 lanpostu baino gehiago egonkortuz.

· Ikasleen ratioak %10ean murriztea.

· Hezkuntzako langileen erosteko ahalmena berreskuratzea.

· Ordezkapenak lehenengo egunetik egitea.

· Bajak osorik ordaintzea lehenengo egunetik. 

· Erretiroa errazten eta laguntzen duten neurriak berreskuratzea.

· Inbertsioa handitzea Hezkuntzan (Europar Batasunaren batezbestekoraino gutxienean, pixkanaka BPGaren %6 iritsi arte).

· LOMCE edo Wert legea gure ikasgeletatik ateratzea eta Heziberri indargabetzea, LOMCE EAE-ra egokitzeko modu bat besterik ez denez.

· Hezkuntzaren merkantilizazioa bertan behera uztea, gaur egun dauden desorekak gaindituz, hezkuntza garapen pertsonalerako eta garapen sozial integralerako tresna izan dadin (kohesio sozialean, integrazioan, aniztasunean, berdintasunean eta baterako hezkuntzan oinarritua).

· Hizkuntza-murgiltze eredu sakon bat lantzea eta garatzea euskaraz, ikasleak euskaldun eta eleaniztun izan daitezen lortuko duena.

· Sindikatuen ordezkaritzaren, hezkuntzako eragileen eta herritarrenahotsa kontuan hartzea, eta bideak jartzea horiek parte har dezaten balizko Hezkuntza Lege baten aurrean.

Joan zen ikasturtean egin ziren mobilizazioetan gertatu zen bezala, sindikatu deitzaileak eskola publikoko familietako ordezkarioi zuzendu zaizkigu (IGE-ei, Federazioei eta EHIGE-ri) mobilizazio horietan gure laguntza, babesa eta atxikimendua eskatzeko.

Eskaera hori baloratu eta erabaki bat hartzeko garaian, kontuan hartzen dugu IGE-ak ordezkari duten gurasoen kolektiboaren barruan era askotako iritziak daudela mobilizazio horien alde agertzeko edo ez agertzeko komenentziari buruz. Batetik, agerikoa da azken urteotan administrazioak murrizketa-politika ezarri duela, hezkuntzan atzera eraman gaituzten legeak eta dekretuak egin dituela, etab. Neurri atzerakoi horiek guztiek erantzun irmoa merezi dute hezkuntza-komunitatearen aldetik. Baina, bestetik, zalantza eta galdera asko ere sortzenzaizkiguprotesta horien inguruan, mobilizazioakirakaskuntza publikoan bakarrik egingo direla ikusten dugu eta. Zentzu horretan, sindikatuek egiten dituzten erreibindikazio batzuek euskal hezkuntza sistema osoari eragiten diote, eta ez da ondo ulertzen, sektore pribatu-kontzertatua euskal hezkuntza sistema osoaren %50 inguru dela kontuan izanik, nola ez diren mobilizazioak sektore horretan ere planteatzen. Gainera, mobilizazio horietarako deiaez dituzte hezkuntza publikoko sindikatu guztiek egin, eta horrek ere kezkatu egiten gaitu, nahiz eta sindikatu deitzaileak gehiengo sindikalaren ordezkari diren.

Horren aurrean, eta kontuan hartuz IGE-etan ez dagoelairitzi nagusi bat, gehiengoaren aldetik, mobilizazioak babesteko, eta ikusirik mobilizazioen deialdia soilik irakaskuntza publikora mugatu izana dela oztopo printzipalena gehiengoak babes hori ez emateko, BAIKARAko Zuzendaritza Batzordean  EHIGE Konfederaziori proposamena luzatzea adostu da, sindikatuei beren mobilizazio- eta erreibindikazio-estrategia alda dezaten esanez. Proposamen horren harira, sindikatuen erreibindikazio-taulak bi esparru edo jokaleku izango lituzke. Batetik, irakaskuntza publikoaren esparrua; hor,sindikatuek planteatu dituzten bidetik, lan-kondizioen hobekuntzakerreibindikatuko lirateke eta, horrekin batera, inposatu diren murrizketak bertan behera utzita lehengo egoerara bihurtzea; erreibindikazio-esparru horretan sindikatuek beharrezko ikusten dituzten mobilizazioak planteatuko lirateke. Bestetik, hezkuntza-sistema osoaren esparrua (hezkuntza-sistema bere osoan hartuz); hor euskal hezkuntza-sistemaren kontra hartu diren neurri guztiak kentzea erreibindikatu litzateke, hezkuntza-sistema osoaren aurkako erasoa izan da eta.

Bada beste puntu bat ere faltan sentitzen duguna: ez erreibindikazio-taulan, ez mobilizazioen deialdietan ez da egiten puntu bakar batean ere eskola publikoaren defentsarik, euskal hezkuntza-sistemaren bizkarrezurra den aldetik. 

3) BAIKARA FEDERAZIOAREN BATZAR NAGUSIA

Ohikoa den bezala, BAIKARA FEDERAZIOAren Batzar Nagusia azaroaren lehenengo larunbatean egingo dugu; hau da, azaroaren 7an. Zarauzko Lizardi Institutuan egingo da, eta hasteko ordu erreala goizeko 10:00ak izango dira (lehenengo deialdia 09:30etarako egingo da, baina jakina denez quorum falta izango dela, hala ohitu garelako, batzarra 2. deialdian hasiko da goizeko 10:00etan).

Aurten aldatu egingo da Batzarraren formatua, eta bi partetan banatua egongo da. Lehenengo partean –ordubete inguru iraungo du (10:00etatik 11:00tara)–, batzarraren ohiko gaiak aztertuko dira: kudeaketaren memoria, jarduerak, kontuen balantzea, etab. Bigarren partean (11:00etatik 12:30etara),hizketaldi bat, debate bat, izango da ikasle etorkinen eskolatzearen gainean; eta atentzio berezia jarriko da ikasle etorkinei arreta emateko II. Planean jasotzen diren neurrietan ​–Eusko Jaurlaritzako Hezkuntza Sailak orain dela hilabete batzuk onartu du plan hori–.

Hizketaldia dinamizatzeko aditu bat izango dugu gurekin, Ameli Barquín, Arrasateko Unibertsitateko irakaslea eta Kulturarteko eta Generoko Hezkuntzan espezializatua; Ameli Vitoria-Gasteiz eskola publikoaren aldeko plataformaren sustatzailea ere bada, eta ondo ezagutzen du gaia. Ohitura dugun bezala, batzarra bukatutakoan luncha izango dugu.

4) BERRITASUNAK ARAUETAN2017-2018ko IKASTURTERAKO

4.1 Ikasturte hasierako arauetan jasotzen diren berritasun nagusiak

· Eskolaz kanpoko jarduera osagarrietako Programaren barruan, eguneroko bizitzan aplikazioa duten jarduerak, irakurketa ludikoarekin, lantegi zientifikoekin eta matematikekin lotutakoak bereziki, antolatzea edota sustatzea gomendatzen da.

· “BIZIKASI” ekimena indartzea. Eskola-jazarpena lantzen du ekimen horrek, prebentzio gisa ikasleak aldez aurretik kontzientziatu eta bizikidetza positiboa sustatzeko. 2017-2018, 2018-2019 eta 2019-2020. ikasturteetan egingo da ekimena, eta hainbat fase izango ditu, horien bidez gai delikatu hori ikasleen artean errotuz eta garatuz joan dadin. Aurten, 2017-2018. ikasturtean, ikastetxeetan lantzekotan diren jarduerak jasotzen dira.

· Gai hau ere landuko da: “Protokoloa, hezkuntza-esparruan haur eta nerabeek jasan ditzaketen babesgabetasun-egoerak eta tratu txarrak, abusua eta sexu-jazarpena prebenitzeko eta egoera horietan jardutekoa, eta hezkuntza-esparruan eta adingabeen babesean esku hartzen duten eragileen arteko lankidetza eta koordinaziorakoa”. Ikastetxeek familiei bidali beharko dieten testu bat doa horrekin; testu horretan adierazten da legeak behartu egiten duela, legezko obligazioa dela Gizarte Zerbitzuei jakinaztea gai horrekin zerikusia duen edozein egoera.                   

· Prozeduran aldaketak, eskola-ordutegian aldaketa bat proposatzeko. Hauxe da aldaketa printzipala: proposamen bat onartuko bada, emandako botoen 2/3 jaso beharko ditu aldeko, gutxienez, eta parte-hartzeari dagokionez, eskola-komunitateko (irakasleak, ikasleak, familiak) sektore bakoitzeko erroldaren %50ekoa izan beharko du, gutxienez. “Ordezkaritza Organo Gorena”ren (OOG) gehiengo absolutuak onartu beharko du proposamena; hori lehen bezala geratzen da.

· Erlijioaren irakasgaia: Erlijioa edo Balio Etikoak (Balio Sozial eta Gizalegezkoak)ikasteko erabakia automatikoki mantenduko da ikasturte batetik bestera, baldin eta familiak kontrakorik adierazten ez badu propio eta espresuki. 
Ebazpenera heltzeko, 2017-2018ko ikasturte hasierako jarraibide osoekin, klikatu hemen:                             HAUR-LEHEN HEZKUNTZA       /    BIGARREN HEZKUNTZA
4.2.Material didaktikoen eta curriculum baliabideen programa, aurreko programa, “ikasliburuen Elkartasun Kudeaketa”, ordezkatzen duena.

Hezkuntza Sailaren asmoa epe ertainean programa hau kentzea zen berez, baina familietako ordezkariek (Federazioek eta IGE-ek) gogor egin zuten asmo horren kontra, eta Hezkuntza Sailak ameto eman eta mantendu egin behar izan duprograma hori, eta, gainera, aldaketa batzuk ere proposatu ditu; guk onuragarri eta positibotzat hartzen ditugu gehienak, programaren alderdi batzuekin ados ez bagaude ere.

Lotura hau klikatuz (EBAZPENA) ebazpenaren testu osora heldu daiteke, eta beste honetan klikatuz     

(EHIGEren BALORAZIOA) EHIGE Konfederazioak programa honi buruz egin duen baloraziora sartu daiteke.

5) HEZKUNTZA-HITZARMENA EUSKADIN – HEZKUNTZA-LEGE BERRIA

HEZIBERRI 2020 Planaren (Hezkuntzako eredu pedagogikoaren esparrua eta curriculum dekretuak) lehenbiziko bi proiektuak onartu eta martxan jarri ondoren, Eusko Jaurlaritza hasia da pausoak ematen hirugarren proiektuari ekiteko; azkenean, proiektu horri buru emateko, Euskal Hezkuntzaren Lege bat onartu beharko litzateke. Baina Lege hori onartu aurretik akordio bat, hitzarmen bat, egin nahi da Hezkuntzan, eta hitzarmen horretan oinarrizko printzipioak jarri beharko dira, etorkizunean Lege hori onartu ahal izateko. Joan den Irailaren 25ean Hezkuntza Sailburuak hezkuntzako eragileei deitu zien bilera batera, Hezkuntza Sailak orain arte egin duenaz informatzeko eta lan-metodologia zein izango den azaltzeko. Eusko Jaurlaritzaren ikuspegitik Hezkuntza Sistemak aurre egin beharreko erronkak bost lan-esparrutan ardazten dira: bizikidetza, hizkuntzak, ebaluazioa eta berrikuntza, hezkuntzaren modernizazioa eta ikastetxeen autonomia.

Dudarik ez da hezkuntzan legedi berri bateragin dezakeen prozesu batean gaudela, eta legedi horrek euskal hezkuntza erregulatuko duela datozen hamarkadetan. Horregatik, gure ustez behar-beharrezkoa da barne-gogoeta egiteko prozesu bat zabaltzea, gu ordezkari gaituen kolektiboaren iritzia (eskola publikoko gurasoena) ezagutu ahal izateko; modu horretan, baloratu ahal izango dugu ea Hezkuntza Sailak proposatu dituen metodologia eta edukiak egokiak eta behar bestekoak diren prozesu horretan parte hartzera konprometitzeko gure aldetik.

Bereziki arrazoi hauek bultzatzen gaituzte, barne-eztabaidarako prozesua hasteko:
· Ez dago eztabaidarako proposatu diren gaiak egituratuko diren hezkuntza sistema ereduaren definiziorik
· Parte-hartze prozesua mugatua da, inolako berme eta konpromisorik gabe Hezkuntza Sailaren aldetik. Heziberri eta Inmigrazioaren II.Planaren aurrekariak ez dira adostasun eta parte-hartzearen eredu.

· Ez da jasotzen eskola-segregazio tratatu behar diren oinarrizko gaien artean. Jakinda hauxe dela gure hezkuntza-sisteman tentsio gehien sortzen ari den kontua, ezinegona eta alarma sortzen dizkigu. Segregazioa ez da elkarbizitzaren azpiatal bat, ekitatearekin eta hezkuntza-ereduarekin dago lotua zuzenean.
ESKUALDEETAKO BILERETARAKO INFORMAZIOA / 2017ko urria

